
maidir le géarchéim an smachta reachta sa Pholainn agus tosaíocht dhlí AE
(2021/2935(RSP))

Tá Parlaimint na hEorpa,

– ag féachaint d’Airteagal 5 den Chonradh ar an Aontas Eorpach (CAE),

– ag féachaint d’Airteagal 267 den Chonradh ar Fheidhmiú an Aontais Eorpaigh (CFAE),

– ag féachaint do bhreithiúnas K 3/21 ó Bhinse Bunreachtúil na Polainne an 7 Deireadh 
Fómhair 2021, arna fhoilsiú in iris oifigiúil na Polainne, Dziennik Ustaw, an 12 
Deireadh Fómhair 2021,

– ag féachaint do bhreithiúnas Chúirt Bhunreachtúil Chónaidhme na Gearmáine (GFCC) 
an 5 Bealtaine 2020, 2 BvR 859/15, 2 BvR 1651/15, 2 BvR 2006/15, 2 BvR 980/16

– ag féachaint do Chinneadh Uimh. 2004-505 DC an 19 Samhain 2004 ó Chomhairle 
Bhunreachtúil na Fraince,

– ag féachaint do chásanna C-6/64, Costa v Ente Nazionale per L’Energia Elettrica 
(E.N.E.L.)1, C-106/77, Simmenthal II2 agus C-106/89 Marleasing3,

– ag féachaint don ráiteas an 8 Deireadh Fómhair 2021 ó Uachtarán an Choimisiúin,

– ag féachaint do na ráitis ón gComhairle agus ón gCoimisiún an 19 Deireadh Fómhair 
2021 maidir le géarchéim an smachta reachta sa Pholainn agus tosaíocht dhlí AE,

– ag féachaint do Riail 132(2) dá Rialacha Nós Imeachta,

A. de bhrí go cinneadh le breithiúnas K 3/21 ó Bhinse Bunreachtúil na Polainne nach 
bhfuil forálacha CAE ag luí le Bunreacht na Polainne ar iliomad scór; de bhrí go n-
eascraíonn ceist an ordlathais idir dlí AE agus dlí bunreachtúil na mBallstát as an méid 
sin;

B. de bhrí, mar thoradh air sin, go bhfuil dúnghaois na tosaíochta i ndlí AE, a thagann ó 
bhreithiúna agus nach bhfuil stádas iomlán Conartha aige, teoranta do na réimsí sin den 
dlí atá tugtha d’institiúidí AE i gcomhréir le hAirteagal 5 CAE;

C. de bhrí gur chinn Cúirt Bhreithiúnais an Aontais Eorpaigh (CBAE) , i Costa v E.N.E.L., 
‘nach bhféadfadh forálacha dlíthiúla baile, is cuma cén tslí ina gcumfaí iad, cur go 
breithiúnach i gcoinne an dlí a eascraíonn ón gConradh, mar gheall ar chineál sonrach 
bunaidh an dlí sin, ar foinse dhlí neamhspleách é, gan a chineál mar dhlí Comhphobail a 

1 Breithiúnas an 15 Iúil 1964, Flaminio Costa v E.N.E.L., C-6/64, EU:C:1964.
2 Breithiúnas an 9 Márta 1978, Amministrazione delle Finanze dello Stato v Simmenthal SpA, C-106/77, 
EU:C:1978:49.
3 Breithiúnas an 13 Samhain 1990, Marleasing SA v La Comercial Internacional de Alimentation SA, C-106/89, 
EU:C:1990:395.

bhaint de agus gan bonn dlíthiúil an Chomhphobail féin a thabhairt faoi cheist’;

D. de bhrí go sonraítear in Airteagal 5 CAE nach bhféadfaidh AE ach na cumhachtaí sin a 
thugann na Ballstáit dó sna Conarthaí a fheidhmiú agus go bhfanann aon chumhachtaí 
nach dtugtar amhlaidh leis na Ballstáit;

E. de bhrí go sonraítear in Airteagal 267 CFAE go bhfuil dlínse CBAE teoranta do 
léirmhíniú Chonarthaí AE agus don reachtaíocht uile arna glacadh fúthu; de bhrí nach 
bhfuil aon dlínse ag Cúirt Bhreithiúnais an Aontais Eorpaigh saincheisteanna a 
léirmhíniú nach dtagann faoi raon feidhme na gcumhachtaí a thugtar faoi Airteagal 5 
CAE;

F. de bhrí gurb iad na Ballstáit a chinneann raon feidhme chumhachtaí AE faoi Airteagal 5 
CAE, lena n-áirítear, go loighciúil, an chumhacht atá ag a gcúirteanna raon feidhme 
beacht na n-inniúlachtaí arna dtabhairt a shainiú i gcás ina bhféadfadh teanga na 
gConarthaí a bheith débhríoch nó ina bhféadfadh sí a bheith neamhbheacht ar shlí eile; 
de bhrí go bhfuil sé de chumhacht ag na cúirteanna sna Ballstáit athbhreithniú a 
dhéanamh ar aon léirmhíniú ar CBAE más rud é go leathnófaí cumhachtaí AE leis an 
léirmhíniú sin thar na cumhachtaí a thugtar go soiléir sna Conarthaí (reachtóireacht 
bhreithiúnach nó leathnú téaltaitheach inniúlachtaí);

G. de bhrí go bhfuil béim leagtha arís agus arís eile ag GFCC ar easpa dlisteanachta 
daonlathaí institiúidí AE ar an bhforas nach ionann pobail AE agus aon demos coiteann 
nó aontaithe; de bhrí gurb amhlaidh is ionann gach náisiún laistigh de AE agus demos 
den sórt sin mar gheall ar a stair chomhchoiteann, a chultúr coiteann agus a theanga 
choiteann;

H. de bhrí, i gcoinbhleachtaí idir orduithe dlíthiúla atá comhtháite go páirteach, ach ní ina 
n-iomláine, go bhféadfadh sé, i mórán cásanna, nach mbeadh aon praetor ann chun 
coinbhleachtaí den sórt sin a réiteach, mar atá deimhnithe ag G.W.F. Hegel; de bhrí, ina 
ionad sin, nach féidir coinbhleachtaí den sórt sin a réiteach ach amháin le toil na 
bpáirtithe, arna hordú go daonlathach;

I. de bhrí gur faoi shainchúram na gcúirteanna náisiúnta a bheidh aon réiteach ar 
éiginnteacht dhlíthiúil i bhfoclaíocht na gcumhachtaí arna dtabhairt do AE; de bhrí nach 
mór aon débhríocht san fhoclaíocht a bheith chun aimhleas AE;

J. de bhrí, le reifrinn, gur dhiúltaigh an Danmhairg do Chonradh Maastricht i 1992, 
dhiúltaigh Éire do Chonradh Nice i 2001, dhiúltaigh an Fhrainc agus an Ísiltír don 
Chonradh Bunreachta i 2005 agus dhiúltaigh Éire do Chonradh Liospóin i 2008; de 
bhrí, le reifrinn, gur dhiúltaigh an Danmhairg don euro in 2000, dhiúltaigh an tSualainn 
don euro in 2003, dhiúltaigh an Ghréig don phacáiste tarrthála in 2015, dhiúltaigh an 
Danmhairg do roghnú a bheith páirteach i réimsí beartais áirithe maidir le Ceartas agus 
Gnóthaí Baile in 2015, dhiúltaigh an Ísiltír don Chomhaontú Comhlachais idir AE agus 
an Úcráin in 2016 agus dhiúltaigh an Ungáir do chuótaí dídeanaithe a fhorchur in 2016; 
de bhrí gur chinn an Ríocht Aontaithe, le reifreann, an tAontas a fhágáil in 2016;

1. ag tabhairt breithiúnas K 3/21 ó Bhinse Bunreachtúil na Polainne dá haire, lena 
ndiúltaítear do choincheap ardcheannas neamhshrianta dhlí an AE, go háirithe i dtaca le 
dlí bunreachtúil na Polainne; á chur in iúl gur cúis imní di freagairt Uachtaráin an 

Choimisiúin ar an gcinneadh sin, inar áitigh an tUachtarán ‘go bhfuil gach rialú ó Chúirt 
Bhreithiúnais an Aontais Eorpaigh ina cheangal ar údaráis na mBallstát uile, lena n-
áirítear cúirteanna náisiúnta [agus] go bhfuil tosaíocht ag dlí AE ar an dlí náisiúnta, lena 
n-áirítear forálacha bunreachtúla’; á mheabhrú go bhfuil ceisteanna tarraingthe anuas 
freisin ag cúirteanna náisiúnta eile maidir le tosaíocht dhlí AE, lena n-áirítear ag GFCC 
agus ag Comhairle Bhunreachtúil na Fraince;

2. ag tabhairt dá haire gurb ann d’inniúlachtaí an Aontais agus inniúlachtaí na mBallstát 
araon; á mheabhrú go bhfuil inniúlachtaí an Aontais faoi rialú ag dlí an Aontais; ag cur 
béim ar an bhfíoras go bhfuil inniúlachtaí na mBallstát faoi rialú ag dlíthe na mBallstát 
faoi seach;

3. á chur i bhfios go láidir go n-admhaítear sna Conarthaí go bhfuil inniúlachtaí an Aontais 
teoranta; á mheabhrú, i gcomhréir le hAirteagal 5 CAE, go bhfuil teorainneacha 
inniúlacht an Aontais faoi rialú ag prionsabal na tabhartha; ag teacht ar an tátal, i gcás 
nár tugadh inniúlachtaí don Aontas, go bhfanann na hinniúlachtaí sin ag na Ballstáit;

4. ag tabhairt dá haire nach luaitear ardcheannas líomhnaithe dhlí AE go sainráite sna 
Conarthaí ach i ndearbhú a ghabhann leis sin amháin, ina dtuairiscítear gur tosaíocht é, 
ní ardcheannas, rud a thugann le fios gur toimhde infhrisnéise é, seachas ordlathas 
iomlán, agus nach mór, i gcás ar bith, é a fhorléiriú i gcomhréir le foclaíocht fhorálacha 
iarbhír na gConarthaí;

5. á mheabhrú gurbh é CBAE in Costa v E.N.E.L. a tháinig ar an tátal go bhfuil dlí AE in 
uachtar; ag tabhairt dá haire, áfach, más rud é go deimhin go nglactar leis sin, nach 
féidir feidhm a bheith aige ach i réimsí a bhaineann le hinniúlacht AE; á chur i bhfios go 
láidir nach bhfuil feidhm ag ardcheannas dhlí AE, mar a luaitear in Costa v E.N.E.L., 
ach amháin maidir leis an dlí a tugadh do AE i gConarthaí AE agus, dá bhrí sin, i réimsí 
inniúlachta AE amháin;

6. á mheas go bhfuil sé nádúrtha, ó tharla go bhfuil an dlí bunaithe ar theanga agus ní ar an 
matamaitic, go bhfuil coinbhleachtaí ann maidir le cé acu ar tugadh nó nár tugadh 
inniúlacht don Aontas, ós rud é nach féidir i gcás ar bith go mbeadh conarthaí, nach 
iontu ach conarthaí, a bheith iomlán ná saor ó éiginnteacht; á mheas, dá bhrí sin, go 
bhfuil réimsí débhríochta dosheachanta ann i dtaobh cé acu dlí an Aontais nó dlí na 
mBallstát faoi seach a bhfuil réimse á rialú aige;

7. á mheabhrú go bhfuil sé de chúram ar na cúirteanna coinbhleachtaí a eascraíonn as 
débhríocht an dlí agus as débhríocht sa dlí a réiteach; ag diúltú d’éileamh an Aontais go 
bhfuil sé ar a chúirteanna aon choinbhleacht a réiteach maidir le cé acu ar tugadh nó nár 
tugadh inniúlacht ar AE; ag meabhrú don Aontas go ndíorthaíonn a inniúlachtaí uile ó 
na Ballstáit, a bhfuil cuid dá n-inniúlachtaí tugtha don Aontas acu;

8. á áitiú go bhfuil sé ar na Ballstáit a chinneadh, i réimsí na débhríochta, an bhfuil 
inniúlachtaí tugtha acu don Aontas ar na forais seo a leanas: i) gurb é sin gnáthbhrí 
fhoclaíocht Airteagal 5 CAE, agus ii) go réitíonn aon inniúlacht ar thaobh chúirteanna 
AE chun teorainneacha inniúlachtaí AE a shainiú an bealach do leathnú téaltaitheach 
inniúlachtaí, rud nach bhfuil dlisteanaithe go daonlathach le cinntí arna dtarmligean ag 
demos;

9. á mheas nach gcomhlíonann ach dlínse náisiúnta rogha deiridh prionsabal an 
daonlathais a mhéid a bhaineann le díospóidí i dtaca le teorainneacha chumhachtaí AE; 
á chur i bhfáth gur sárú ar cheannasacht dhaonlathach na mBallstát a bheadh i leathnú 
téaltaitheach inniúlachtaí ag CBAE; ag tabhairt rabhaidh, dá ndéanfadh AE, trí rialú a 
chúirteanna, inniúlachtaí nár tugadh don Aontas gan débhrí i gcomhréir le dlíthe 
bunreachtúla na mBallstát a fhorghabháil, go sáródh sé prionsabal an daonlathais;

10. á aithint go bhféadfadh tuairimí contrártha faoi ardcheannas an dlí a bheith ann, mar a 
léirítear le breithiúnas na Polainne; á mheas go bhféadfadh sé, de facto, nach mbeadh na 
coinbhleachtaí sin inréitithe má áitíonn na páirtithe go mbeadh ardcheannas acu féin gan 
aird a thabhairt ar theorainneacha a ndlisteanachta daonlathaí agus ar theorainneacha a 
gcumhachtaí mar a sainítear iad sna Conarthaí, mar a léirítear sa ráiteas ó Uachtarán an 
Choimisiúin mar fhreagairt ar an mbreithiúnas réamhluaite; á mheabhrú gur aithin 
scoláirí dlí agus fealsúna amhail G.W.F. Hegel nach féidir coinbhleachtaí dlíthiúla idir 
na gníomhaithe idirnáisiúnta a réiteach i gcónaí sa dlí, ach gurb é cearta ceannasacha na 
stát a dhearbhú an t-aon bhealach amháin lena réiteach;

11. á mheas gurb ionann áitiú iomrallach an Aontais go mbeadh ardcheannas ag dlí AE 
agus léiriú ar an toil pholaitiúil atá aige ollstát AE a thabhairt i gcrích trí cheannasacht 
iomlán a fhorghabháil; á chur in iúl gur cúis imní di an uaillmhian atá ann an tAontas a 
iompú ina ollstát ina mbeadh ardchéimíocht ordlathach ag an Aontas ar na Ballstáit; á 
mheabhrú go bhfuil iarrachtaí comhchosúla déanta ag an Aontas ar ócáidí éagsúla; á 
chur in iúl gur cúis ollmhór imní di cur isteach síoraí den sórt sin i réimsí inniúlachta na 
mBallstát;

12. ag cur i bhfios go láidir nach bhfuil aon tacaíocht dhaonlathach ann d’ollstát AE; ag 
meabhrú gur dhiúltaigh toghthóirí i roinnt Ballstát d’athruithe ar na Conarthaí, agus do 
Chonradh Bunreachta AE; á mheas go léirítear go soiléir le torthaí na reifreann sin an 
easpa tacaíochta leanúnach do Stáit Aontaithe na hEorpa a bheadh ceannasach agus 
uachtarach; á mholadh go bhféadfadh Ballstáit AE reifrinn náisiúnta a reáchtáil tráth ar 
bith, dá mba mhian leo, i dtaobh arbh fhearr lena saoránaigh go ndéanfaí AE a iompú 
ina ollstát ceannasach; ag tabhairt dá haire, agus gan mórán iontais uirthi, nach iad na 
próisis dhaonlathacha an rogha is fearr le haon duine a thacaíonn le hollstát AE;

13. ag tabhairt rabhaidh don Aontas go bhfuil a iarrachtaí ollstát AE a chruthú trí chúldoras 
breithiúnach nó trí aon chúldoras eile an-neamhdhaonlathach ar fad agus go bhféadfadh 
iarmhairtí diúltacha tromchúiseacha a bheith mar thoradh orthu, agus an cairdeas 
marthanach agus an comhar idir náisiúin na hEorpa á gcur i mbaol acu ag an am céanna; 
ag cur i gcoinne aon ghluaiseacht neamhdhaonlathach den sórt sin i dtreo ollstáit AE nó 
i gcoinne aon chreimeadh bhreise ar cheannasacht na mBallstát;

14. á mheabhrú do AE gur féidir tabhairt na gcumhachtaí air a tharraingt siar tráth ar bith, 
ós rud é nach ann do AE ach amháin mar gheall ar na Ballstáit agus ní ina n-ainneoin; á 
mheabhrú an phrionsabail dhaonlathaigh go bhfuil na Ballstáit ceannasach i ngeall ar an 
gcumhacht atá tugtha dóibh ag a gcuid saoránach; á athdhearbhú gurb iad na Ballstáit 
atá ceannasach agus ní an Aontas;

15. á threorú dá hUachtarán an rún seo a chur ar aghaidh chuig an gCoimisiún agus chuig 
rialtais agus parlaimintí na mBallstát.

